
ПРАДМОВА

Краязнаўства на Пастаўшчыне развіваеца дынамічна і 
разгалінавана. Даследчыкі-аматары вывучаюць падзеі сівой 
даўніны, часоў войн і ліхалеццяў, гісторыі вёсак і мястэ-
чак, мастацкія здабыткі творцаў нашага краю. Але застаец-
ца шэраг тым, якімі да апошняга часу амаль ніхто не займаў-
ся. Да іх адносіцца і гісторыя млынарства на Пастаўшчыне.

Наогул, пра млыны сучаснаму чалавеку вядома мала, бо амаль 
усе яны спынілі сваю дзейнасць пасляваенным часам. Энергія ма-
лых рэк, якая выкарыстоўвалася для памолу збожжа, была заме-
нена больш эфектыўнай электраэнергіяй, што выпрацоўваюць 
цеплавыя электрастанцыі. У выніку многія млыны былі зруйнава-
ныя, іншыя значна пашкоджаныя або разбураныя; ацалелі толькі 
адзінкі – тыя, што былі прыстасаваны для нейкіх іншых патрэб.

У ХVІІІ-першай палове ХХ стагоддзя млыны былі своеаса-
блівымі лакальнымі цэнтрамі эканамічнага і грамадскага жыц-
ця. Некаторыя з іх прапаноўвалі даволі шырокі набор паслуг: 
размол збожжа на простую муку і пыталь, выраб круп, вален-
не сукна, распілоўка дрэва на тартаках, выцісканне алею, выраб 
паперы. Бедныя сяляне для ўласнага спажывання малолі муку 
звычайна на невялікіх ручных жорнах; у вялікіх сем’ях і ў замож-
ных гаспадароў была патрэба ў памоле значных аб’ёмаў збожжа, 
вырабу сукна або дошак. Таму паездка “у млын” у штодзённым 
колазвароце выглядала як вельмі важная сямейная падзея. Там 
чалавек вырашаў не толькі некаторыя свае гаспадарчыя пра-
блемы, але і атрымліваў інфармацыю пра падзеі ў вакольных 
вёсках. Млынары шмат чаго ведалі, таму не дзіўна, што ў леген-
дах і паданнях яны надзеляліся незвычайнымі здольнасцямі. 

Вадзяны млын — будынак не беразе ракі або праточнага 
возера для памолу зерня, механізмы якога працуюць ад энер-

гіі руху вады. Акрамя таго, млын можа выконваць наступныя 
функцыі: выпрацоўка электраэнергіі, сукнаваленне, распілоўка 
бярвення, выраб паперы. Асноўнымі тыпамі млыноў былі кола-
выя (найбольш распаўсюджаны тып, калі на млыне знаходзіла-
ся вялікае кола, якое працавала ад сілы падаючай зверху вады), 
наплаўныя (якія, у адрозненне ад колавых, прыводзіліся ў рух  
рачнымі плынямі знізу) і турбінныя (яны былі больш прадук-
тыўныя, чым колавыя).

Пры млынах маглі дзейнічаць: тартак (лесапілка), паперня 
(пабудова, прызначаная для вырабу грубай паперы), а таксама 
малолася мука двух відаў памола: грубая для чорнага хлеба і мел-
кая (пыталь) для булак і белага хлеба.

Уладальнікамі млыноў былі купцы, дзяржава, мана-
стыры і багатыя людзі, але першапачаткова іх пачалі бу-
даваць у манастырах і пры гаспадарках князёў. Вадзя-
ныя млыны на Беларусі з’явіліся ў XII-XIII ст., асабліва 
пашырыліся ў XVI-XVIII ст. і шырока бытавалі да XX ст.

Вадзянымі млынамі вучні пастаўскай гімназіі – удзель-
нікі краязнаўчага гуртка “Тerra incognita” – зацікавіліся ў 
2017-2019 гадах падчас вывучэння прыродна-гістарычна-
га комплекса “Крыжоўкі” і распрацоўцы па яго тэрыто-
рыі турысцка-экскурсійнага маршрута. Адзін з цікавейшых 
аб’ектаў – рэшткі млына каля Пятроўшчыны. Сабраныя 
матэрыялы дазволілі зрабіць апісанне ўнікальнай гідратэх-
нічнай сістэмы, часткай якой гэты млын і з’яўляецца.

З пачатку 2020 года ўдзельнікі гуртка пачалі збор звестак 
пра іншыя вадзяныя млыны Пастаўшчыны. Першапачаткова 
мелася ўрывачная інфармацыя пра 7 такіх аб’ектаў, да пачат-
ку лета іх колькасць павялічылася да 28. Вывучэнне літаратур-
ных крыніц і інтэрнет-рэсурсаў па тэме дало нязначныя вынікі, 
што сведчыць пра тое, што даследаваннем вадзяных млыноў 
у нашым краі ні навукоўцы, ні мясцовыя краязнаўцы не за-
ймаліся. Найбольш грунтоўнае апісанне ўдалося знайсці для 
млына ў Паставах, асобныя звесткі – пра млыны ў Томішках і 
Казлоўшчыне. Пра астатнія аб’екты ў крыніцах утрымліва-

юцца толькі кароткія паведамленні пра месцазнаходжан-
не і ў некаторых выпадках – пра ўласнікаў і спецыялізацыю. 

Пра млыны другой паловы ХVІІІ стагоддзя найбольш 
інфармацыі маецца ў апісаннях парафій за 1784 год, якія 
пакінулі тагачасныя плябаны. Гэтыя звесткі былі апрацава-
ны і пададзены ў магістарскіх працах Адама Свідэрскага і 
Барталамея Гаўрыльчыка (Беласток, 2005). У апісаннях асоб-
ныя раздзелы прысвечаны млынам, дарогам, мастам, што дае 
ўяўленне пра іх размяшчэннне і некаторыя характарыстыкі. 

Інфармацыйныя звесткі пра наяўнасць млы-
ноў у некаторых населеных пунктах падаюцца ў кні-
зе “Памяць. Пастаўскі раён”, аднак падрабязных харак-
тарыстык (акрамя Пастаўскага млына) не змяшчаецца.

Частку матэрыялаў удалося атрымасць з кніг мясцовых 
краязнаўцаў пра асобныя паселішчы нашага краю і падчас гу-
тарак з аўтарамі: Мікалай Арэх (Голбія, Стары Двор), Франц 
Хоміч (Дунілавічы), Іосіф Зямчонак (Варапаева, Дунілавічы, 
Парыж), Алесь Гарбуль (Лынтупы), Янусь Малец (Хрыстова).

Картаграфічны аналіз мясцовасці быў праведзены на асно-
ве карт рознага часу. У працы выкарыстоўваліся: «трохвёрстка» 
расійскіх ваенных тапографаў (канец ХІХ ст.), расійскія карты 1865 
і 1874 гадоў, польскія карты 30-х гадоў ХХ стагоддзя, карта РККА 
1938 года, савецкая вайсковая карта 1971 года (М 1:100000) і іншыя. 

Сучасны стан былых вадзяных млыноў вывучаўся пад-
час правядзення краязнаўчых экспедыцый малымі гру-
памі ў форме аўтавандровак. У чэрвені 2020 года было 
зладжана чатыры паездкі па раёне, вынікам якіх стала аб-
следаванне амаль усіх месц, дзе раней знаходзіліся млыны. У 
асобных вёсках праводзілася апытанне мясцовых жыхароў.

У экспедыцыях, якія ладзіліся пад кіраўніцтвам настаўніка 
геаграфіі І. М. Пракаповіча, удзельнічалі вучні Пастаўскай 
гімназіі І. Апанасевіч, К. Семенас, Ю. Дунец, А. Кажарновіч.

На аснове сабраных матэрыялаў быў укладзены давед-
нік, распрацаваны турысцка-экскурсійныя маршруты, ство-
рана інтэрактыўная карта, якая размешчана ў сетцы інтэрнет

ВАДЗЯНЫЯ МЛЫНЫ ПАСТАЎШЧЫНЫ

Млын у Акелах
Знаходзіцца ў заходняй частцы 

Пастаўскага раёна на адлегласці 20 
кіламетраў на паўднёвы захад ад 
Паставаў каля былой вёскі Аке-
лы, на месцы якой засталася адна 
сядзіба. Размяшчаецца на рацэ 
Караліноўка. Гэты вадаток мае даўжыню 23 кіламетры. Яго вы-
ток знаходзіцца за 5 км на захад ад Паставаў каля вёскі Даш-
кі, вусце – паўночна-усходні бераг возера Вялікія Швакшты. У 
верхнім і сярэднім цячэнні рака на асобных участках каналі-
завана. Каля вёскі Акелы яна перапілоўвае канцова-марэн-

ную граду, у выніку чаго ўтварылася звужэнне рачной лагчы-
ны і добрыя прыродныя ўмовы для стварэння млына і става. 
Адлегласць да возера Вялікія Швакшты складае 1 кіламетр.

Млын дзейнічаў у сярэдзіне ХІХ стагоддзя: ён пазнача-



                                                Terra incognita

8

ны на карце 1865 года. Матэрыялаў пра дакладны час пабудо-
вы, яго гаспадара і канструкцыйныя асаблівасці пакуль што 
не выяўлена. Можна меркаваць, што ў пачатку ХХ стагоддзя 
ён страціў сваё значэнне ў сувязі з узвядзеннем і мадэрніза-

цыяй млына ў Нохаўшчыне, які знаходзіўся на гэтай жа рацэ 
за 3,5 кіламетра вышэй па рэчышчы. На польскай карце 1932 
года на месцы акелаўскага млына паказаны мост і невялікі стаў.

На цяперашні час ад гэтай гідратэхнічнай сістэмы засталі-
ся толькі асобныя элементы. Захаваліся дзве бетонныя сценкі 
былога шлюза, узгорак каля рэчышча, дзе раней, верагодна, 
стаяў будынак млына, а таксама парослае трыснягом балота 
– рэшткі былога става. На дне ракі сустракаецца шмат камя-
нёў, асабліва многа іх вымыта ракой ніжэй па цячэнні. Частка 
былых канструкцый млына была, магчыма, скарыстана пры 
пабудове новага моста праз Караліноўку і пры падсыпцы па-
лепшанай грунтовай дарогі. Каля ракі захаваліся рэшткі дамбы.

Непадалёку ад былога млына ёсць некалькі цікавых прырод-
на-гістарычных аб’ектаў. На левым беразе ракі каля дарогі ўзвы-
шаецца гара, парослая маладым лесам. На яе вяршыні знаходзіцца 
вайсковае пахаванне – магілы французскіх жаўнераў напалео-
наўскай арміі 1812 года. На правым беразе цікавую кампазіцыю 
ствараюць тры вялікія валуны. Ніжэй моста незвычайнай ма-
ляўнічасцю прываблівае вузкі глыбокі каньён ракі Караліноўкі, 
на дне якога цурчыць водная плынь, пераліваючыся розна-
каляровымі адценнямі на шматлікіх камянях і каменьчыках.

Млын і міні-ГЭС у Алешыне  
Алешына – былы фальварак, 

знаходзіца ў усходняй частцы 
Пастаўскага раёна на адлеглас-
ці 21 км на ўсход ад Паставаў, 
за 3 км на поўдзень ад Варапае-
ва каля ракі  Заражанкі (Галбяі-
цы). Цяпер тут размяшчаецца адзіная ў Пастаўскім раёне ГЭС.

Рака Заражанка пачынаецца за 0,5 км на паўднёвы захад ад 
вёскі Глінскія, ніжняе цячэнне на Полацкай нізіне, упадае ў Дзісну 
каля вёскі Mішуты Шаркоўшчынскага раёна. Асноўныя прытокі: 
Лаўрыха, Шурыца, Паловіца (злева), Чэртка, Карнееўка, Лаcіца і 
Плісаўка (справа). Даліна трапецападобная, яе шырыня 200-400 
м. Пойма шырынёй 50-150 м. Рака працякае праз азёры Задняе 
і Галбея, ставы каля населеных пунктаў Кейзікі, Дунілавічы.

У выданні “Słownik geografichny królestwa Polskiego i 
innych krajów słowiańskich” (1886) падаецца інфармацыя 










































































































